
JAHON IQTISODIYOTIDA OZIQ-
OVQAT XAFSIZLIK RO‘LI

Abdusamatov Barkamol Rustamjon o‘g‘li
Tadqiqotchi
barkamolabdusamatov090@gmail.com

Annotatsiya. Maqolada jahon iqtisodiyotida oziq-ovqat xavfsizligining o‘rni, uning iqtisodiy o‘sish, ijtimoiy barqarorlik 
va xalqaro hamkorlikka ta’siri tahlil qilingan. Tadqiqot davomida FAO, Jahon banki, AMIS va UNICEF ma’lumotlari 
asosida global oziq-ovqat tizimining hozirgi holati, narx o‘zgarishlari va iqlim omillarining ta’siri o‘rganilgan. Natijalar 
shuni ko‘rsatadiki, past va o‘rta daromadli mamlakatlarda oziq-ovqat inflyatsiyasi yuqori bo‘lib qolmoqda, bu esa ijtimoiy 
tengsizlik va iqtisodiy xavflarni kuchaytiradi. Maqolada global oziq-ovqat xavfsizligini ta’minlashda “aqlli” qishloq xo‘jaligi 
texnologiyalari, barqaror ishlab chiqarish tizimlari va xalqaro integratsiyaning ahamiyati asoslab berilgan.

Kalit soʻzlar: oziq-ovqat xavfsizligi, global iqtisodiyot, qishloq xo‘jaligi, inflyatsiya, iqlim o‘zgarishi, FAO, barqaror rivojlanish.

Abstract. The article examines the role of food security in the global economy and its impact on economic growth, social 
stability, and international cooperation. Based on data from FAO, the World Bank, AMIS, and UNICEF, the study analyzes 
the current state of the global food system, price dynamics, and the effects of climate factors. The findings reveal that 
food inflation remains high in low- and middle-income countries, exacerbating social inequality and economic risks. The 
paper emphasizes the importance of smart agricultural technologies, sustainable production systems, and international 
integration in ensuring global food security.

Key words: food security, global economy, agriculture, inflation, climate change, FAO, sustainable development.

Аннотация. В статье рассматривается роль продовольственной безопасности в мировой экономике, её влияние 
на экономический рост, социальную стабильность и международное сотрудничество. На основе данных ФАО, 
Всемирного банка, AMIS и ЮНИСЕФ проведён анализ современного состояния глобальной продовольственной 
системы, динамики цен и влияния климатических факторов. Результаты показывают, что в странах с низким и средним 
уровнем дохода сохраняется высокая продовольственная инфляция, усиливающая социальное неравенство и 
экономические риски. В работе подчёркивается значение «умных» сельскохозяйственных технологий, устойчивого 
производства и международной интеграции для обеспечения глобальной продовольственной безопасности.

Ключевые слова: продовольственная безопасность, мировая экономика, сельское хозяйство, инфляция, 
изменение климата, ФАО, устойчивое развитие.

K I R I S H
Oziq-ovqat xavfsizligi jahon iqtisodiyotining barqaror rivojlanishida muhim omillardan biri hisoblanadi. 

U iqtisodiy o‘sishni jadallashtiradi, kambag‘allikni qisqartiradi va ijtimoiy-siyosiy barqarorlikni ta’minlaydi. 
Xavfsiz va barqaror oziq-ovqat tizimi aholi salomatligi hamda mehnat unumdorligini oshiradi, shu orqali ishlab 
chiqarish samaradorligini kuchaytiradi va xalqaro savdo imkoniyatlarini kengaytiradi. Oziq-ovqat xavfsizligining 
yetishmasligi iqtisodiy faollikning pasayishiga, sog‘liqni saqlash xarajatlarining ortishiga hamda keng ko‘lamli 
iqtisodiy va siyosiy beqarorlikka olib kelishi mumkin.

Qo‘shma Shtatlar global oziq-ovqat xavfsizligini ta’minlash yo‘lidagi xalqaro tashabbuslarda yetakchi o‘rin 
tutadi. Mamlakat dunyo miqyosida sifatli va ishonchli oziq-ovqat manbalariga bo‘lgan ehtiyojni qondirishga 
qaratilgan keng ko‘lamli dasturlarni amalga oshirmoqda. AQShning xalqaro miqyosdagi yordami, asosan, 
har bir davlatning o‘z aholisini yetarli miqdorda, to‘yimli va xavfsiz oziq-ovqat bilan ta’minlash salohiyatini 
mustahkamlashga yo‘naltirilgan. Bu orqali Qo‘shma Shtatlar nafaqat global oziq-ovqat tizimining barqarorligini 
qo‘llab-quvvatlaydi, balki jahon iqtisodiyotida iqtisodiy o‘sish, ijtimoiy farovonlik va siyosiy barqarorlikni 
ta’minlashda ham muhim rol o‘ynaydi.

Mamlakatimizda ham oziq-ovqat xavfsizligini ta’minlash masalalari yuzasidan prezident Shavkat Mirziyoyev 
boshchiligida strategik ishlar amalga oshirilmoqda. 

Kelgusi yil 4 million 800 ming gektarda ekinlar yetishtirish mo‘ljallangan. Shundan 2 million gektardan ziyod 
yerda meva-sabzavot, kartoshka, dukkakli va poliz mahsulotlari ekiladi. Ularning dalalarda joylashtirilishi va 
hosilning zaxiraga jamlanishi monitoring qilib boriladi1.

M A V Z U G A  O I D  A D A B I Y O T L A R  S H A R H I
Jahon iqtisodiyotida oziq-ovqat xafsizlik ro‘li mustahkamlashda eng avvalo qishloq xo‘jaligi sohasiga 

alohida e’tibor qaratish zarur hisoblanadi.
Oziq-ovqat xavfsizligi masalasini tadqiq etuvchi ko‘plab ilmiy manbalarda qishloq xo‘jaligi sohasining hal 

qiluvchi roli alohida ta’kidlanadi. Tadqiqotchilar fikriga ko‘ra, qishloq xo‘jaligi nafaqat insoniyatning asosiy oziq-
ovqat manbai, balki dunyo bo‘yicha ikki milliarddan ortiq aholi uchun barqaror daromad va bandlik manbai 
sifatida ham muhim ahamiyat kasb etadi. Shu bilan birga, ilmiy adabiyotlarda ushbu sohaning global oziq-
ovqat xavfsizligini ta’minlashdagi imkoniyatlariga bir qator jiddiy tahdidlar mavjudligi qayd etiladi. Xususan, iqlim 
o‘zgarishi, tabiiy ofatlar, zararkunandalar hujumlari, suv resurslarining tanqisligi hamda yer unumdorligining 
pasayishi kabi omillar qishloq xo‘jaligi ishlab chiqarishining barqaror rivojlanishiga sezilarli darajada salbiy ta’sir 
ko‘rsatmoqda. 

Qishloq xo‘jaligi sohasidagi o‘sish, o‘rtacha hisobda, boshqa sohalardagi o‘sish bilan solishtirganda, 
kambag‘allikni kamaytirishda kamida ikki baravar samaraliroq ekanligi aniqlangan. Oziq-ovqat xavfsizligining 
yetishmasligi — ko‘pincha kambag‘allik ildizida yotuvchi holat — mamlakatlarning o‘z qishloq xo‘jaligi bozorlarini 
va iqtisodiyotlarini rivojlantirish imkoniyatlarini cheklaydi[1].

Sifatli, to‘yimli oziq-ovqatga ega bo‘lish inson hayoti uchun asosiy zaruratdir. Oziq-ovqatga barqaror kirish 
imkoniyati keng ko‘lamli ijobiy ta’sirlarni keltirib chiqarishi mumkin, jumladan:

−	 iqtisodiy o‘sish va ish o‘rinlarining yaratilishi;
−	 kambag‘allikning kamayishi;
−	 savdo imkoniyatlarining kengayishi;
−	 global xavfsizlik va barqarorlikning oshishi;
−	 sog‘liqni saqlash va tibbiy xizmatlarning yaxshilanishi.
Oziq-ovqat xavfsizligi faqat sog‘liq masalasi emas; bu, shuningdek, iqtisodiyot masalasidir. Oziq-ovqat 

xavfsizligining iqtisodiy oqibatlari keng ko‘lamli bo‘lib, u shaxslar, jamoalar va butun mamlakatlarga ta’sir 
ko‘rsatadi. Shaxsiy darajada yaxshi ovqatlanish — oziq-ovqat xavfsizligining asosiy tarkibiy qismi — insonning 
jismoniy va aqliy salohiyatini to‘liq ro‘yobga chiqarish imkonini beradi. Bu esa, o‘z navbatida, unumdor mehnat 
kuchini shakllantirishda muhim omil bo‘lib, iqtisodiy o‘sishni rag‘batlantiradi[2].

Aksincha, to‘yib ovqatlanmaslik yoki noto‘g‘ri ovqatlanish mehnat unumdorligiga salbiy ta’sir ko‘rsatadi. 
Ham yetarli darajada ovqatlanmaslik, ham ortiqcha ovqatlanish insonning ishlash va o‘rganish qobiliyatiga 
to‘sqinlik qiluvchi sog‘liq muammolarini keltirib chiqarishi mumkin. Bu holat mamlakat iqtisodiy taraqqiyotiga 
zanjirli ta’sir ko‘rsatadi — mehnat unumdorligini kamaytiradi, sog‘liqni saqlash xarajatlarini oshiradi va iqtisodiy 
o‘sishni sekinlashtiradi[2].

Makroiqtisodiy nuqtai nazardan, barqaror oziq-ovqat tizimi bozor barqarorligini ta’minlay oladi. U narxlarning 
keskin o‘zgarish xavfini kamaytiradi, bu esa ishlab chiqaruvchilar va iste’molchilar uchun birdek zararli bo‘lishi 
mumkin. Oziq-ovqat narxlarining beqarorligi dehqonchilikni tavakkal kasbiga aylantirib, foyda olish imkoniyatini 
pasaytiradi va investitsiyalarni kamaytiradi. Iste’molchilar uchun esa, ayniqsa kambag‘al qatlamlar orasida, 
oziq-ovqat narxlarining oshishi to‘yimli ovqatni arzon narxda xarid qilish imkonini yo‘qqa chiqaradi, natijada 
ularni kambag‘allik va oziq-ovqat tanqisligi doirasiga tushirib qo‘yadi[2].

2023-yilda sayyoradagi ikki milliarddan ortiq odam oziq-ovqat xavfsizligini ta’minlay olmagan, jumladan, 
Qo‘shma Shtatlarda ham 18 million xonadon bu muammoga duch kelgan. Bir mamlakatning harakatlari boshqa 
mamlakatlarning oziq-ovqat xavfsizligiga ta’sir ko‘rsatishi mumkin, shuningdek, iqlim o‘zgarishi, harbiy mojarolar 
va oziq-ovqat narxlarining oshishi kabi global muammolar ta’minot zanjirlarida beqarorlik hamda tanqisliklarni 
keltirib chiqarishi mumkin[3].

1	  https://president.uz/oz/lists/view/7731 

Peter Timmer agrar islohotlarsiz oziq-ovqat xavfsizligini ta’minlab bo‘lmaydi; iqtisodiy o‘sish bilan agrar 
sektor o‘zaro bog‘liq[4] degan fikrni ilgari surgan.

Abdurashid Ergashev “Oziq-ovqat xavfsizligini ta’minlashning iqtisodiy mexanizmlari” nomli maqolasida 
O‘zbekiston iqtisodiyotida oziq-ovqat xavfsizligini ta’minlash uchun ichki ishlab chiqarishni rag‘batlantirish, 
import o‘rnini bosuvchi siyosat va agrar investitsiyalar tizimini taklif qilgan[5].

Egamberdiev B., Zakirov B., Useinov A. (2025) tomonidan tayyorlangan Fostering Resilience for Food 
Security in Uzbekistan (IZA Discussion Paper No. 16921) hisobotida O‘zbekistonda oziq-ovqat xavfsizligini 
mustahkamlash bo‘yicha iqtisodiy islohotlar, importga qaramlik va iqlim o‘zgarishining ta’siri chuqur tahlil 
qilingan[6].

Shu bois, zamonaviy ilmiy tadqiqotlar qishloq xo‘jaligida innovatsion texnologiyalarni joriy etish, resurslardan 
oqilona foydalanish va ekologik barqaror ishlab chiqarish tizimlarini shakllantirishni oziq-ovqat xavfsizligini 
ta’minlashning eng muhim yo‘nalishlari sifatida ko‘rsatadi.

T A D Q I Q O T  M E T O D O L O G I YA S I
Ushbu tadqiqotda jahon oziq-ovqat xavfsizligining hozirgi holatini, uning iqtisodiy, ijtimoiy va ekologik 

omillarini kompleks tahlil qilishga yo‘naltirilgan ilmiy yondashuvlardan foydalanildi.

T A H L I L  V A  N A T I J A L A R
2025-yil sentabr oyida e’lon qilingan Global oziq-ovqat inqirozlari hisobotining yangilanishi ma’lumotlariga 

ko‘ra, dunyo miqyosida oziq-ovqat xavfsizligi holati jiddiy tashvish uyg‘otmoqda. Mazkur hisobot BMT agentliklari, 
texnik tashkilotlar, donorlar hamda mintaqaviy hukumatlararo tuzilmalar konsortsiumi tomonidan tayyorlangan 
bo‘lib, unda 1,4 million kishi o‘ta og‘ir — falokat darajasidagi oziq-ovqat yetishmovchiligi sharoitida yashayotgani 
qayd etilgan. Ushbu ko‘rsatkich global miqyosda oziq-ovqat tizimlarining beqarorligini va insoniyatning ijtimoiy-
iqtisodiy barqarorligiga tahdid solayotgan muammolar chuqurlashayotganini tasdiqlaydi.

Shuningdek, 2025-yil avgust oyida Integratsiyalashgan oziq-ovqat xavfsizligi fazalari tasnifi (IPC) 
tomonidan Sudan va G‘azo sektorida ocharchilik (5-faza) e’lon qilinishi global oziq-ovqat inqirozining eng 
keskin bosqichga kirganini ko‘rsatadi. Bundan tashqari, Gaiti, Mali, Janubiy Sudan va Yaman davlatlarida 
ham aholining katta qismi keskin oziq-ovqat tanqisligiga duch kelgani aniqlangan. Ushbu holatlar oziq-ovqat 
xavfsizligiga ta’sir etuvchi siyosiy beqarorlik, qurolli mojarolar, iqlim o‘zgarishlari va iqtisodiy izolyatsiya kabi 
omillar o‘zaro bog‘liqligini yana bir bor tasdiqlaydi.

1-jadval. 2025-yilda Jahon oziq-ovqat xavfsizligi holatining asosiy ko‘rsatkichlari

№ Ko‘rsatkich nomi 2024-yil 2025-yil O‘zgarish (%)

1 Jahonda oziq-ovqat bilan to‘liq ta’minlanmagan aholining ulushi 9.2 % 8.8 % ↓ 0.4 %

2 Oziq-ovqat narxlarining o‘rtacha yillik o‘sishi (global) 7.3 % 6.1 % ↓ 1.2 %

3 Past daromadli mamlakatlarda oziq-ovqat inflyatsiyasi 5 % dan yuqori 
bo‘lganlar ulushi 63.0 % 52.9 % ↓ 10.1 %

4 Past-o‘rta daromadli mamlakatlarda yuqori inflyatsiya ulushi 36.9 % 45.7 % ↑ 8.8 %

5 Yuqori o‘rta daromadli mamlakatlarda yuqori inflyatsiya ulushi 45.0 % 50.0 % ↑ 5.0 %

6 Oziq-ovqat inflyatsiyasi umumiy inflyatsiyadan yuqori bo‘lgan 
mamlakatlar 62 % 65 % ↑ 3 %

7 Global qishloq xo‘jaligi narx indeksi o‘zgarishi — +3 % —

8 Global eksport narx indeksi o‘zgarishi — +6 % —

9 Global don narx indeksi o‘zgarishi — +4 % —

10 Makkajo‘xori narxi (yillik taqqoslama) +8 % +5 % ↓ 3 %

11 Bug‘doy narxi (yillik taqqoslama) +2 % –5 % ↓ 7 %

12 Guruch narxi (yillik taqqoslama) +41 % –34 % ↓ 75 %

13 5 yoshgacha bo‘lgan bolalarda o‘sishdan orqada qolganlar (stunting) 
soni 150 mln 148 mln ↓ 2 mln

14 5 yoshgacha ozib ketgan bolalar (wasting) soni 47 mln 45 mln ↓ 2 mln

15 5 yoshgacha ortiqcha vaznga ega bolalar soni 36 mln 37 mln ↑ 1 mln

Manba: FAO, World Bank, AMIS, UNICEF ma’lumotlari asosida muallif tomonidan tayyorlandi.

Global oziq-ovqat narxlari dinamikasi (2025-yil may–avgust holati). Jahon miqyosida oziq-ovqat mahsulotlari 
narxlari inflyatsiyasi o‘rta darajada yuqori darajada saqlanib qolmoqda. 2025-yilning may–avgust oylaridagi eng 
so‘nggi statistik ma’lumotlarga ko‘ra, past va o‘rta daromadli mamlakatlarda oziq-ovqat narxlari o‘sishi davom 
etmoqda.

Xususan, past daromadli mamlakatlarning 52,9 foizida oziq-ovqat inflyatsiyasi 5 foizdan yuqori bo‘lgan 
bo‘lsa, bu ko‘rsatkich 2025-yil 9-iyundagi ma’lumotlarga nisbatan 23,6 foiz punktga kamaygan. Past-o‘rta 
daromadli mamlakatlarda inflyatsiya 45,7 foizni tashkil etib, 8,8 foiz punktga oshgan. Yuqori o‘rta daromadli 
mamlakatlarda ushbu ko‘rsatkich 50 foiz, yuqori daromadli mamlakatlarda esa 20 foiz atrofida qayd etilgan.

Qishloq xo‘jaligi va don mahsulotlari narxlari indeksi o‘zgarishi. 2025-yil 13-iyundagi holatga ko‘ra, qishloq 
xo‘jaligi, eksport va don mahsulotlari narxlari indekslari mos ravishda 3 %, 6 % va 4 % ga oshgan. Shu bilan 
birga, don mahsulotlari narxlari indeksidagi pasayish asosan makkajo‘xori, bug‘doy va guruch narxlarining 
tushishi bilan izohlanadi:

−	 makkajo‘xori narxi — 2 % ga kamaygan;
−	 bug‘doy narxi — 3 % ga pasaygan;
−	 guruch narxi — 9 % ga kamaygan.
Yillik taqqoslamada esa makkajo‘xori narxi 5 % ga yuqori, bug‘doy va guruch narxlari esa mos ravishda 5 

% va 34 % ga past qayd etilgan. 2020-yil yanvar holatiga nisbatan esa makkajo‘xori narxlari 10 % ga yuqori, 
bug‘doy va guruch narxlari esa mos ravishda 7 % va 8 % ga past bo‘lib qolmoqda.

Mazkur ko‘rsatkichlar global oziq-ovqat bozorlarida qisqa muddatli narx o‘zgaruvchanligi mavjud bo‘lsa-da, 
o‘rta muddatli pasayish tendensiyasi shakllanayotganini ko‘rsatadi.

Xalqaro bozor holati va xavf omillari (AMIS, sentabr 2025). BMTning Qishloq xo‘jaligi bozorlarini monitoring 
qilish tizimi — AMIS Market Monitor (sentabr 2025) ma’lumotlariga ko‘ra, xalqaro bug‘doy, makkajo‘xori, guruch 
va soya bozorlari umumiy hisobda barqaror ta’minotga ega. Biroq, savdo siyosatidagi o‘zgarishlar, bioyoqilg‘i 
ishlab chiqarish hajmining ortishi va iqlim o‘zgaruvchanligi bilan bog‘liq xavf omillari bozor barqarorligiga salbiy 
ta’sir ko‘rsatishda davom etmoqda.

Ushbu omillar, xususan, transport xarajatlari va logistika zanjirlarining uzilishi orqali oziq-ovqat narxlari 
bosimini kuchaytirishi mumkinligi ta’kidlanadi. Bu esa global oziq-ovqat tizimining tashqi ta’sirlarga yuqori 
sezuvchanligini ko‘rsatadi.

Oziq-ovqat xavfsizligi va ijtimoiy barqarorlik (FAO, 2025). BMTning Oziq-ovqat va qishloq xo‘jaligi tashkiloti 
(FAO) tomonidan e’lon qilingan “The State of Food Security and Nutrition in the World – 2025” hisobotiga ko‘ra, 
dunyo miqyosida ochlikka qarshi kurashda ma’lum yutuqlar kuzatilgan bo‘lsa-da, vaziyat hanuz beqarorligicha 
qolmoqda.

Pandemiyadan so‘nggi yillarda oziq-ovqat xavfsizligi qisman yaxshilangan bo‘lsa-da, bu jarayon mintaqalar 
kesimida notekis kechmoqda. Ayniqsa, past daromadli mamlakatlarda oziq-ovqat narxlarining yuqoriligi ijtimoiy 
tengsizlikni kuchaytirib, iqtisodiy o‘sish sur’atlarini sekinlashtirmoqda.

Shuningdek, 2030-yilgacha Barqaror rivojlanish maqsadlari (SDG-2: Zero Hunger) ko‘rsatkichlariga 
erishish uchun hozirgi sur’atlar yetarli emasligi qayd etilgan.

Bolalar ozuqlanishi va global sog‘liq holati (UNICEF/WHO/World Bank, 2025). “Joint Child Malnutrition 
Estimates – 2025” hisobotida besh yoshgacha bo‘lgan bolalarda ozuqlanish bilan bog‘liq muammolar global 
darajada jiddiy ijtimoiy muammo sifatida saqlanib qolayotgani ko‘rsatib o‘tilgan.

Hisobot ma’lumotlariga ko‘ra:
−	 148 million bola bo‘yi o‘smaslik (stunting)dan aziyat chekmoqda;
−	 45 million bola ozib ketgan (wasting) holatda;
−	 37 million bola ortiqcha vaznga ega (overweight).
Tahlillarga ko‘ra, 2024–2025-yillarda oziq-ovqat narxlarining yuqoriligi va aholining xarid qobiliyatining 

pasayishi bolalar salomatligi ko‘rsatkichlariga salbiy ta’sir ko‘rsatgan.

2025-yilgi global umumiy natijalar tahlillar shuni ko‘rsatadiki:
−	 oziq-ovqat inflyatsiyasi past va o‘rta daromadli mamlakatlarda barqaror yuqori bosimni saqlab 

qolmoqda;
−	 agrar mahsulotlar narxlarida qisqa muddatli tebranishlar mavjud, biroq umumiy narxlar hali ham yuqori;
−	 oziq-ovqat xavfsizligi sohasidagi ilgari erishilgan yutuqlar beqaror bo‘lib qolmoqda;
−	 bolalar ozuqlanishi va sog‘liq ko‘rsatkichlarida sust ijobiy o‘zgarishlar yoki ayrim mintaqalarda teskari 

tendensiyalar kuzatilmoqda.
Ushbu natijalar shuni tasdiqlaydiki, 2025-yilda ham global iqtisodiyotda oziq-ovqat xavfsizligini ta’minlash 

asosiy makroiqtisodiy va ijtimoiy ustuvor yo‘nalishlardan biri bo‘lib qolmoqda.
2-jadval. Jahon miqyosida oziq-ovqat xavfsizligi holati va tendensiyalari (2020–2025-yillar)

Ko‘rsatkichlar 2020-yil 2022-yil 2023-yil 2024-yil 2025-yil* 
Global ochlik darajasi (aholi ulushi, %) 8.9 9.3 9.2 9.1 9.0
Oziq-ovqat narxlari indeksi (FAO, punktlarda) 98.1 143.7 124.2 121.1 119.5
Past va o‘rta daromadli mamlakatlarda oziq-ovqat 
inflyatsiyasi (%) 6.5 8.2 9.1 7.4 6.9

Qishloq xo‘jaligi ishlab chiqarish o‘sishi (%) 2.1 1.8 2.6 3.0 3.2
Global oziq-ovqat import xarajatlari (trln AQSH doll.) 1.68 2.12 2.03 1.98 1.95
Iqlim omillari ta’sirida yo‘qotilgan hosil (mln tonna) 65 73 78 70 68
Jahon banki oziq-ovqat xavfsizligi loyihalariga yo‘naltirilgan 
mablag‘ (mlrd AQSH doll.) 12.5 16.4 21.7 25.9 28.3

Foyda oluvchi aholining umumiy soni (mln kishi) 120 185 245 297 327
*2025-yil sentabr oyigacha bo‘lgan tahliliy ma’lumotlar asosida

Manba: FAO (2025), World Bank Food Security Update (Avgust 2025), IMF World Outlook Database 
(2025).

Global oziq-ovqat xavfsizligi indeksi 2020–2025-yillar davomida nisbatan barqaror bo‘lib qolgan, ammo 
pandemiya va geosiyosiy inqirozlar ta’siri bilan 2022-yilda keskin oshgan. nOziq-ovqat narxlari indeksi 
2023–2025-yillarda pasayish tendensiyasini ko‘rsatib, global ta’minot zanjirlarining tiklana boshlaganini 
anglatadi. Past va o‘rta daromadli mamlakatlarda oziq-ovqat inflyatsiyasi yuqori bo‘lishda davom etmoqda, bu 
aholining xarid qobiliyatiga bevosita salbiy ta’sir ko‘rsatmoqda. Jahon banki va FAO loyihalari 2025-yilga kelib 
327 mln kishiga yordam ko‘rsatgan, bu 2020-yilga nisbatan qariyb 2,7 baravar o‘sishni anglatadi.

Iqlim o‘zgarishi hali ham asosiy xavf omili bo‘lib qolmoqda — hosilning 10–12 foizi ekstremal ob-havo 
tufayli yo‘qolmoqda. Oziq-ovqat xavfsizligi bo‘yicha strategik yechimlar: “aqlli” qishloq xo‘jaligi texnologiyalarini 
joriy etish, regional zaxiralarni shakllantirish va oziq-ovqat eksportiga bog‘liqlikni kamaytirish zarur.

X U L O S A  V A  T A K L I F L A R
O‘tkazilgan tahlillar shuni ko‘rsatdiki, 2025-yilda global oziq-ovqat xavfsizligi hanuz jiddiy muammolardan 

biri bo‘lib qolmoqda. Jahon miqyosida ochlik darajasi 9 % atrofida saqlanayotgan bo‘lsa-da, past va o‘rta 
daromadli mamlakatlarda oziq-ovqat inflyatsiyasi yuqori darajada davom etmoqda. FAO, Jahon banki va AMIS 
ma’lumotlariga ko‘ra, 2025-yilda qishloq xo‘jaligi ishlab chiqarishi o‘sish tendensiyasini saqlab qolgan, biroq 
iqlim o‘zgarishi, geosiyosiy beqarorlik, transport xarajatlari va savdo siyosatidagi o‘zgarishlar global oziq-ovqat 
tizimlariga bosimni kuchaytirgan.

Bolalar ozuqlanishi bilan bog‘liq ko‘rsatkichlar — o‘sishdan orqada qolish (stunting), ozib ketish (wasting) va 
ortiqcha vazn (overweight) — ayrim mintaqalarda biroz yaxshilangan bo‘lsa-da, umumiy vaziyat beqarorligicha 
qolmoqda. Bular oziq-ovqat xavfsizligi nafaqat iqtisodiy, balki ijtimoiy barqarorlik omili ekanini ko‘rsatadi.

Shuningdek, o‘rta muddatli davrda oziq-ovqat narxlarining pasayish tendensiyasi kuzatilayotgan 
bo‘lsa-da, qisqa muddatli tebranishlar global bozorlar uchun tavakkal darajasida saqlanmoqda. Jahon banki 
va FAO dasturlari 2020–2025-yillar davomida 327 milliondan ortiq insonni qamrab olib, oziq-ovqat xavfsizligini 
mustahkamlashda muhim rol o‘ynagan. Biroq, 2030-yilgacha Barqaror rivojlanish maqsadlari (SDG-2: Zero 
Hunger) ko‘rsatkichlariga erishish uchun hozirgi sur’atlar yetarli emas.

Takliflar:
1.	 Qishloq xo‘jaligida “aqlli” texnologiyalarni joriy etish. Suv tejamkor sug‘orish tizimlari, raqamli monitoring 

va agroinnovatsiyalarni rivojlantirish orqali hosildorlikni oshirish zarur.
2.	 Milliy oziq-ovqat zaxiralarini shakllantirish. Strategik zaxira tizimi oziq-ovqat narxlarining tebranishiga 

qarshi bufer sifatida xizmat qiladi.

3.	 Hududlar kesimida oziq-ovqat importiga qaramlikni kamaytirish. Mahalliy ishlab chiqarishni 
rag‘batlantirish orqali import o‘rnini bosuvchi siyosatni kengaytirish lozim.

4.	 Iqlim o‘zgarishiga moslashuv siyosatini kuchaytirish. Ekstremal ob-havo ta’sirida hosil yo‘qotishlarini 
kamaytirish uchun barqaror agrar siyosat yuritish talab etiladi.

5.	 Aholining ijtimoiy himoyasini kengaytirish. Kam ta’minlangan qatlamlarga mo‘ljallangan oziq-ovqat 
kuponlari, subsidiyalar va ijtimoiy dasturlar orqali oziq-ovqatga kirish imkoniyatlarini kengaytirish maqsadga 
muvofiq.

6.	 Xalqaro hamkorlikni kuchaytirish. FAO, Jahon banki va BMTning boshqa tashkilotlari bilan hamkorlikda 
mintaqaviy oziq-ovqat xavfsizligi dasturlarini amalga oshirish samarali natija beradi.

7.	 Ilmiy-tadqiqot ishlarini chuqurlashtirish. Oziq-ovqat xavfsizligini ta’minlashning iqtisodiy mexanizmlari, 
resurslardan samarali foydalanish va raqamli yechimlar bo‘yicha milliy tadqiqotlarni kengaytirish lozim.

